
Ovo je jedna od ukupno trinaest razglednica gradova koja daje vrlo kratak pregled grada. Predstavljene informacije nisu iscrpne niti je moguće u 
cijelosti obuhvatiti raznolikost iskustava, perspektive i društvene identitete stanovništva u bilo kojem od ovih gradova. Izjave o političkim 
činjenicama nemaju namjeru preferirati jedno viđenje tih činjenica u odnosu na druge niti nam je namjera ulaziti u političke razlike u pogledu 
osjetljivih institucionalnih aranžmana u zemlji. Političke su stranke kategorizirane prema lokalnim bazama birača, premda se neke stranke s 
izrazito jednonacionalnim biračkim tijelom također protive onome što vide kao dominantne oblike etnopolitike. Nadalje, popis stanovništva iz 
1991. godine pojedincima nije dao izbor u pogledu izjašnjavanja, već su njegove kategorije pojedince smještale u etničke i vjerske identitete; 
kategorije također nisu dozvoljavale izjašnjavanje pojedinaca ili porodica iz miješanih brakova, što čitatelj također treba imati na umu. Pored toga, 
segment koji obuhvata “glasove” građana nije filtriran niti je odobren. On je predstavljen tek kao odraz lokalnih perspektiva koje su istakli pojedinci 
koji su učestvovali u nekom od događaja tokom ovog istraživanja. Na koncu, ovaj projekt podrazumijeva dugoročni angažman s ljudima u ovim 
gradovima i mi ćemo se vraćati tamo kako bismo ispitali stajališta strana zainteresiranih za daljnje učešće u aktivnostima pomirenja i izgradnji 
povjerenja. Za više informacija o projektu i rezultatima istraživanja posjetite našu internetsku stranicu: Religion and Ethics in the Making of War 
and Peace i Faktori pomirenja i izgradnja povjerenja (na službenim jezicima u BiH). 

 
 

Brčko se nalazi na sjeveroistočnoj granici zemlje. Zasebna administrativno-upravna jedinica, Distrikt Brčko, uspostavljena 
je 1999. godine nakon postupka arbitraže koji je proveo Ured visokog predstavnika za Bosnu i Hercegovinu. Distrikt 
obuhvata cijelo područje prijeratne općine. Brčko leži na rijeci Savi i ključno je prometno čvorište regije. Zbog svog 
strateškog značaja, grad i njegova okolina bili su meta zaraćenih strana za vrijeme rata, usljed čega je pretrpio teška 
oštećenja. Do kraja rata, stanovništvo grada se smanjilo za dvije trećine (na 33.600).1 Spor između zaraćenih strana 
onemogućio je pregovore o sporazumu u isto vrijeme kada je postignut Dejtonski sporazum, ostavivši ovu općinu 
podijeljenu između dva entiteta i predmetom stalnih političkih razmirica godinama kasnije, što je prisililo međunarodnu 
zajednicu da uspostavi specijalni Ured supervizora u Distriktu Brčko.  

Prema popisu iz 2013., Brčko ima 93.028 stanovnika, dok je prema popisu iz 1991. godine imalo 87.627 stanovnika. 
Tokom rata 1990-ih, nacionalni sastav Brčkog bio je 
ravnomjerno raspoređen između tri konstitutivna naroda BiH, 
što je i dalje slučaj. Ova raznolikost se odražavala i u 
poslijeratnim izborima, za razliku od većine gradova. Skupštinu 
Distrikta čini 31 član, a zastupljene su sve veće stranke u BiH 
(SDA ima 102, SDP 10, A-SDA – 3, SBB – 2, i SDU-BiH, HDZ 
1990, NSRZB 1 poslaničko mjesto). Značajan napredak u 
pogledu međuetničke integracije, ekonomskog razvoja i obnove 
grada postignut je zahvaljujući snažnoj međunarodnoj intervenciji 
u procesu provedbe mira. Škole su integrirane, potiče se 
povratak, većina imovine je vraćena prvobitnim vlasnicima, a 
veliko područje, poznato kao pijaca Arizona, promovira se kao 
ilustracija vrste ekonomskog procvata koji bi se mogao desiti u ovom dijelu regije.  

Rezultati istraživanja u Brčkom pokazuju da građani najviše podržavaju obrazovne i kulturne programe usmjerene na 
razbijanje predrasuda i uklanjanje prepreka zajedničkom životu (preko 85% ispitanika), potom snažnu podršku daju 
inicijativama za izgradnju povjerenja i saradnju. Kao i u drugim mjestima, ljudi u Brčkom također navode da su bolji 
međuetnički i međuvjerski odnosi važni za zemlju.  

Privredni sektor u Brčkom, slično kao i u drugim gradovima, pretrpio je štetu tokom ali i nakon rata. Privreda grada danas 
uglavnom počiva na poljoprivredi, a grad priliku za razvoj vidi u prehrambenoj industriji, koja, u kombinaciji sa 
poljoprivredom i trgovinom, može osigurati vrlo održiv privredni sektor. Uprkos činjenici da se Brčko spominje kao  

                                            
1 Supervizija za Brčko. Story of Brčko  



  
 

 

 

 

najprosperitetniji dio BiH, statistike ukazuju na to da je Brčko zapravo samo prosječna lokalna zajednica. Prema podacima 
iz 2013, prosječna neto plaća iznosila je 817 KM (37. mjesto u BiH), stopa nezaposlenosti je bila 43,46% (48. mjesto u 
BiH), dok je BDP po glavi stanovnika bio 8.026,34 KM (17. mjesto).2 

 

GLASOVI IZ BRČKOG3: Građani Brčkog su ponosni što su očuvali multietničnost zajednice. Kako navode, glavni 
izvor tenzija danas su politički lideri etnonacionalnih stranaka. Ova kritika uglavnom je usmjerena na državni i entitetski 
nivo, koji u određenoj mjeri utiče na 
građane Brčkog, koji se moraju 
opredijeliti za entitetsko državljanstvo 
kako bi ostvarili pravo na socijalna 
davanja koja se isplaćuju iz entitetskih 
fondova. Kada je riječ o pitanjima koja 
su u nadležnosti Distrikta, građani 
naglašavaju svoju podršku lokalnim 
“mješovitim školama”, koje pohađaju 
djeca svih etničkih grupa, a u kojima 
predaju nastavnici različitih etničkih 
pripadnosti, koji žive zajedno i koji se 
druže. Iako tvrde da bi trebala 
postojati zajednička historija 
zasnovana na činjenicama, objašnjavaju 
da je postojeći model najbolja opcija 
za izgradnju međuetničkog povjerenja. 
Kada je riječ o razvoju saradnje u 
drugim društvenim sferama, ispitanici 
ističu da su vjerski lideri u Brčkom 
saosjećajni i puni uvažavanja prema svim vjerama i ljudima. Kulturna saradnja među svim etničkim grupama i između većih 
kulturnih organizacija je dobra, ali gradu općenito nedostaje kulturnih događanja. Vlada veću podršku daje žrtvama i 
demobiliziranim borcima: većina udruženja žrtava i veterana finansijsku podršku dobija iz budžeta Distrikta.  

                                            
2 Dostupno na: http://www.mojemjesto.ba/. 
3 Ovaj dio predstavlja sažetak diskusija fokus-grupa i javnog događaja u Brčkom.  


